
Миңнур Ҡасимованың «Рәхмәтле йома» хикәйәһе тураһында              
	Бер рәхмәт мең бәләнән ҡотҡарыр!
Яҡшылыҡ эшлә лә һыуға һал,
балыҡ белер; балыҡ белмәһә-
халыҡ белер.
( Халыҡ әйтеме)
         2015 йыл - Әҙәбиәт йылы тип иғлан ителеүе китап уҡырға яратыусыларға бик ҡыуаныслы булды. Мин был йылда бик күп яңы әҫәрҙәр уҡыным, төрлө әҙәби сараларҙа ҡатнашып көсөмдө һынаным, йәш шағирҙар һәм яҙыусылар менән дә таныштым. Беҙ класта «Аманат», «Шоңҡар», «Киске Өфө», «Әйлестан» гәзит-журналдары менән даими танышып барабыҙ. Уҡылған әҫәрҙәр буйынса факультатив түңәрәктә дискуссиялар ойошторабыҙ.
        Миңә бигерәк тә «Йәншишмә» гәзитендә сыҡҡан төрлө әкиәттәр, хикәйәләр, повестар оҡшай. Уларҙың күләме ҙур түгел, ләкин тәрбиәүи яҡтан бик әһәмиәтле.
       Жанры буйынса хикәйә, сюжеты әллә ни ҡатмарлы булмаған,	
2015 йылдың 18 декабрендә баҫылып сыҡҡан Миңнур Ҡасимованың «Рәхмәтле йома» әҫәрен айырыуса күңел биреп, йөрәгем аша үткәреп ҡат-ҡат уҡып сыҡтым. Миңнур Ҡасимова үҙе мәктәптә уҡытыусы булып эшләгәнгәме-балаларҙың холоҡ-фиғелдәрен, уйҙарын тулы итеп сағылдырған, минеңсә.
      Хәҙер бөтә кешеләр ҙә тип әйтерлек, ололар ҙа, уҡыусылар ҙа һәр нәмәне үлсәп эшләргә, аҙ ғына ҡыл ҡыбырлатһа ла аҡса һорарға, ришүәт алырға оялмаған ваҡытта был әҫәр бик актуаль тип уйлайым.
       Рәхмәт - бәләкәй генә кәүҙәле яҡты йөҙлө малай. Ул тирә-яҡҡа яҡшылыҡ һибеп йөрөй. Яҡшылыҡ эшләгәнен ул бөтәһенә лә һөйләп һәм иң мөһиме, шуның өсөн аҡса алып йөрөмәй.
          Ғәзизә - Рәхмәттең синыфташы, оялсан ғына ҡыҙ. Ул да Рәхмәт кеүек, әсәһе лә, ҡыҙы ла ауырыған ғаиләгә барып, һыу килтереп, иҙәнен йыуып китә икән.
      Таһир ҙа уларҙың класташы, тик ул бигерәк маҡтансыҡ малай, ул ике көн буйы ярҙамы өсөн хатта аҡса ла йыйған, тик һинең шулай булып грамота алыр өсөн генә  аҡса йыйыуың һиңә бер нәмә лә бирмәй.
Хикәйәлә кластағы ундан ашыу балалар араһында Рәхмәт һәм Ғәзизәнең , эскерһеҙ эшләгән эштәре, уйҙары аша күңел донъяларын да асып һала ул. Уларҙың да башҡалар кеүек грамота алаһылары килә, ләкин мохтаж кешеләргә ысын күңелдән, эскерһеҙ ярҙам итеү-улар өсөн иң оло шатлыҡ. Ике көн эсендә, бәлки, барыһына ҡарағанда ла күберәк рәхмәт алыуға ирешһәләр ҙә, улар быны грамота алырлыҡ тип уйламайҙар ҙа, сөнки бындай изгелектәрҙе улар көн һайын, аҙна һайын даими эшләп торалар-был уларҙың күңел талабы. Уларҙың яҡшы эштәрен күрә белеүсе уҡытыусылары, социаль хеҙмәткәрҙәре, мохтаждарҙың рәхмәттәре яҙылған хаттың килеп етеүе донъяла яҡшылыҡтың барыбер еңеп өҫкә ҡалғып сығыуын иҫбат итә. Был ваҡытта «Урал батыр »эпосындағы яҡшылыҡ тураһында әйткән һүҙҙәр иҫкә төшә:
Һыуҙа ла батмаҫ- яҡшылыҡ,	
Утта ла янмаҫ- яҡшылыҡ,	
Күккә лә осор- яҡшылыҡ, 
Мәңге йәшәр- яҡшылыҡ!
       Кешенең икенсе берәүгә ярҙам итеп, файҙам тейһен тип йәшәүе ғаиләнән киләлер ул. Сөнки ҡайһы бер балалар ата-әсәләренең: “Балаҡайым, кешеләргә һәр саҡ, мөмкинлегең булһа, ярҙам ит,”- тигәнен уйҙа тотһалар, икенселәре: “Буштың атаһы үлгән,”-тигәнерәк фекер йөрөтәләр. Беҙҙең интернатта ла төрлө балалар: Рәхмәт, Ғәзизә кеүек изге күңелле, һәр саҡ ауыр ваҡытта яныңа йүгереп килеүселәре, Таһир кеүек һәр эшләгән эшенә аҡса һораусы, йәки “Һин теге ваҡыт ярҙам иткәйнең, шуның өсөн генә ярҙамлашам”, йәки “Бер көн өйгә эшеңде күсерергә бирмәгәйнең-бөгөн мин дә һиңә “юҡ” тип әйтәм” тигәндәре лә бар.
Ләкин был хикәйәлә авторҙың, яҡшылыҡ ерҙә ятып ҡалмай, эшләгән изге эштәрең, уйлаған саф уйҙарың  кире үҙеңә әйләнеп ҡайтасаҡ тигән фекерен беҙ күңелебеҙгә һалып ҡуйҙыҡ. Киләсәктә ошо хиәкәйәлә яҡтыртылған идея беҙҙең тормошобоҙҙо, юлыбыҙҙы ла яҡтыртып барһын ине.
          Шулай итеп, кәрәк саҡта кешеләргә ярҙам итеү, ысын күңелдән әйтелгән рәхмәттәр генә иң ҙур бүләк, тип уйлайым. Рәхмәт әйтә белеү һәм алыу- ул үҙе ҙур бәхет! Рәхмәтле һәм бәхетле булайыҡ, дуҫтар!
